
Shri Gajananasharanagati Stava

શ્રીગજાનનશરણાગતિસ્તવઃ

શ્રીહરિહરશર્મકૃતઃ
ૐ વિનાયકં નાયકમેકમસ્ય ધાતારમાદિ જગતોઽપ્યનાદિમ્ ।
સદાશિવસ્યાપિ શિવં દધાનં ગજાનનં તં શરણં પ્રપદ્યે॥ ૧॥
સત્યાદ્વયાનન્દ-ઘનસ્વરૂપં વેદાન્તવાક્યૈરધિગમ્યમાનમ્ ।
વાણીશ ગૌરીશ રમેશ પૂજ્યં ગજાનનં તં શરણં પ્રપદ્યે॥ ૨॥
યદ્બ્રહ્મ જિજ્ઞાસિતમાગમજ્ઞૈઃ અનેકજન્માર્જિત   પુણ્યપુઞ્જૈઃ ।
વિવેકવૈરાગ્યશમાદિયુક્તૈઃ ગજાનનં તં શરણં પ્રપદ્યે॥ ૩॥
યતો બભૂવેદમચિન્ત્યરૂપં માયામયં રજ્જુભુજઙ્ગકલ્પમ્  ।
યત્ર સ્થિતં ચાપ્યયમેતિ વિશ્વં ગજાનનં તં શરણં પ્રપદ્યે॥ ૪॥
અક્ષાદિજન્યૈરનવાપ્યરૂપં માનૈશ્ચ સર્વાન્તરસંસ્થિતેશમ્ ।
શાસ્ત્રૈકયોનિં  ભવસિન્ધુપોતં ગજાનનં તં શરણં પ્રપદ્યે॥ ૫॥
વેદાન્તવાક્યાન્યખિલાનિ દેવે ચિન્માત્રરૂપેઽનુગતાનિ સમ્યક્ ।
અન્યાશ્રયાભાવતયા ચ યસ્મિન્ ગજાનનં તં શરણં પ્રપદ્યે॥ ૬॥
યં બ્રહ્મસૂત્રૈરખિલૈશ્ચ વેદૈઃ તથાગમૈસ્સર્વપુરાણવાક્યૈઃ ।
જાનન્ત્યગસ્ત્યાદિ મહામુનીન્દ્રાઃ ગજાનનં તં શરણં પ્રપદ્યે॥ ૭॥
યં જ્યેષ્ઠરાજં ગણનાથનાથં બ્રહ્માદિભિર્બ્રહ્મતયાનુભૂતમ્ ।
કવિં  કવીનામુપમાનહીનં ગજાનનં તં શરણં પ્રપદ્યે॥ ૮॥
ઉમાપુરારાતિતનૂજભૂતં ષડાનનજ્યેષ્ઠમચિન્ત્યશક્તિમ્ ।
ષડૂર્મિષડ્ભાવષડીતિશૂન્યં   ગજાનનં તં શરણં પ્રપદ્યે॥ ૯॥
ગજાસુરાત્યર્દિતદેવસઙ્ઘાન્    ત્રાતું ત્રિલોકાઞ્ચ દયાપયોધિઃ ।
દધાર માયા ગજરાજરૂપં ગજાનનં તં શરણં પ્રપદ્યે॥ ૧૦॥
ધાત્રાદયો વિશ્વસૃજો યમેવ સમર્ચયિત્વા સફલા ભવેયુઃ ।

1

કૃત્યેષુ નો ચેદ્ વિફલાશ્ચ મૂઢાઃ ગજાનનં તં શરણં પ્રપદ્યે॥ ૧૧॥
ગોવિન્દમુખ્યાસ્ત્રિપુરં ન જેતું શક્તા મહેશં શરણં પ્રપન્નાઃ ।
હરોઽપ્યહંસ્તં યદનુગ્રહેણ ગજાનનં તં શરણં પ્રપદ્યે॥ ૧૨॥
ત્રિલોકમાતા ત્રિપુરારિપત્ની મહાગણેશં વિધિવત્પ્રપૂજ્ય ।
ભણ્ડાસુરં દૈત્યપતિં  જઘાન ગજાનનં તં શરણં પ્રપદ્યે॥ ૧૩॥
વક્રાણિ વિઘ્નાનિ નિહન્તિ સેવાપરસ્ય તુણ્ડેન હિ વક્રતુણ્ડઃ ।
વદન્તિ વિઘ્નેશ્વરમાગમજ્ઞાઃ ગજાનનં તં શરણં પ્રપદ્યે॥ ૧૪॥
પાશેષુચક્રોત્પલબીજપૂરગદારુજાવ્રીહિ વિષાણ પદ્મૈઃ ।
સવલ્લભં રત્નઘટેન યુક્તં ગજાનનં તં શરણં પ્રપદ્યે॥ ૧૫॥
જન્માન્તરાનેક કૃતાનિ યન્મે પાપાન્યથાસ્મિન્ કરણૈસ્ત્રિભિશ્ચ ।
તેષાં પ્રશાન્ત્યૈ ભવબન્ધમુક્ત્યૈ ગજાનનં તં શરણં પ્રપદ્યે॥ ૧૬॥
ત્વમેવ માતા જનકો ગુરુશ્ચ ભ્રાતા સખા બન્ધુજનો મહેશ ।
દાસસ્તવાહં ભવદંશકઞ્ચ ત્વમેવ ચાહં પરમાર્થ દૃષ્ટ્યા॥ ૧૭॥
ત્વામેકદન્તં પ્રવદન્તિ વેદાઃ અનેકદં દીનજનાનુરક્તમ્ ।
યાચે ભવન્તં વરમેકમેવ સદા રતિં  ત્વચ્ચરણારવિન્દે॥ ૧૮॥
ધનં કળત્રં વસુધાધિપત્યં કલાનિધિત્વં કમનીયગાત્રમ્ ।
યાચે ન ચાહં ભગવન્મમૈવ સ્વાભાવિકસ્વાત્મસુખં પ્રયચ્છ॥ ૧૯॥
પુરાણવેદાગમસૂત્રવાક્યૈઃ અનાપ્તમાનસ્ય મહા મહિમ્નઃ ।
મદ્વાગ્વિશુદ્ધ્યૈ સ્તવનં કૃતં યત્ તદ્ક્ષામયે ત્વાં જગદેકનાથ॥ ૨૦॥
સ્તવં ગજાનનસ્યેદં કૃતં હરિહરેણ યત્ ।
તુષ્યતાં તેન સર્વાત્મા સચ્ચિદ્રૂપો વિનાયકઃ॥ ૨૧॥
(બ્રહ્મસૂત્ર-ચતુઃસૂત્રીમનુસરતિ)

ઇતિ શ્રીહરિહરશર્મકૃતઃ શ્રીગજાનનશરણાગતિસ્તવઃ સમ્પૂર્ણઃ ।
Proofread by Narendran Madathil

